
Alba kontseilariak Alfaroko eta Corellako errepideetatik Tuteran sartzeko egiten ari diren lanak bisitatu ditu
Nafarroako Gobernuak lanen zuzendaritza eta segurtasun eta osasun arloko koordinazioa bere gain hartu ditu
Asteartea, 2010eko urtarrilaren 26a.  Laura Alba Cuadrado Herri Lan, Garraio eta Komunikazio kontseilariak Tuterako sarbideetan egiten ari diren lanak bisitatu ditu gaur goizean, Alfaroko N-232-A errepidean eta Corellako NA-160 errepidean. Bisita horretan, Gobernuak Nafarroan duen ordezkaritzaren aldetik, Alejandro Lara Piñero Sustapen arloko zuzendaria eta Luis Casado Oliver Tuterako alkatea ere egon dira.

Lan hauek Departamentuaren eta Tuterako Udalaren arteko lankidetza-hitzarmen baten barruan sartzen dira. Hitzarmen horretan ezarritakoaren arabera, Herri Lan Departamentua toki erakundearekin lankidetzan aritu da lanen zuzendaritza eta finantzaketa bere gain hartuz, baita segurtasun eta osasun arloko koordinazioa ere. Tuterako Udalak lanen lizitazioa eta adjudikazioa egin du, eta bere gain hartu ditu lan horiek gauzatzeko beharrezkoak diren lurrak eskuratzeko kudeaketa eta finantzaketa. 

Lanen aurrekontua 2.445.268 eurokoa izan da, eta Espainiako Gobernuaren E Plana 2009 izenekoaren funtsekin finantzatu dira. Modu horretan, Tuterako sarbideen egoera hobetu nahi da Alfaroko eta Corellako errepideetatik, irisgarritasun, mugikortasun eta eraginkortasun irizpideak erabiliz. Lanak IC Construcción Ingeniería y Gestión de Obras enpresak gauzatu ditu.
Tuterako sarbideak errazten dituen lan honez gain, Alba kontseilariak Erriberan egingo diren beste hiru jardun azpimarratu ditu, hala nola Abiadura Handiko Trena, Tuterako Eremu Logistikoa (153 milioi euroko inbertsioa aurreikusten da) eta Medinaceli-Soria-Tutera Autobidea, gaur egun eraikitzen ari dena. Kontseilariak esan duenez, “hiru proiektu estrategiko dira, ez bakarrik Erriberarako, baita Nafarroako Foru Komunitate osorako ere; zalantzarik gabe, aberastasuna eta enplegua sortzen lagunduko dute”.

Albak proiektu hauek aurrera ateratzeko administrazioen arteko lankidetza nabarmendu du, eta Nafarroko Gobernuak Ekonomia eta Enplegua Sustatzeko Espainiako Planari (E Plana) departamentu desberdinen bidez babesa eskaintzen diola adierazi du. 

Alfaroko errepidea, NA-232-A
Proiektua Las Labradas industrialdean sartzeko biribilgunean hasten da (A-68 autobidearen azpiko igarobidea), eta Merindad de Ultrapuertosko biribilgunean amaitzen da (suhiltzaile-etxearen ondoan). Trazadura, 1.235 m-ko luzera duena, gaur egungo errepidera egokitzen ahalegindu dira, batez ere hirigunean, erdiko tartean lerrokatze kurbaturen bat hobetuz. Trazadurak bi tarte ditu eta udaleko industrialdean sartzeko B bidearekin duen gurutzagunean tarteko biribilgune berria egin da (gaur egun abiapuntuko biribilgunea). 
Era berean, sestrak hobetu dira, errepide zaharrak zituen aldaketa indartsuak ezabatuz eta modu horretan segurtasuna eta konforta irabaziz. Horrez gain, bideak 3.50 m-ko bi lerroko bi galtzada ditu, tartean erdibitzailea dutela, eta azkenean, hirigunetik hurbilen dagoen tartean, bi lerrora murrizten dira, horietako bakoitza noranzko baterako. 

Bestalde, ibilbide osoan bidegorria jarri da, baita bazterbide zabalak eta oinezkoak ibiltzeko inguruak ere. Espaloietan, erdibitzaileetan eta biribilguneetan argiak efizientzia-irizpideei jarraituz jarri dira, eta landareak jarri dira ez bakarrik biribilgune, lur zati eta erdibitzaileetan, baita lubeta eta lur-erauzketetako ezpondetan ere.

Corellako errepidea, NA-160
Lanaren luzera osoa 253 m-koa da. Merindad de Tudelako biribilgunean hasi eta Alfaroko errepidearen, N-232-A, bidegurutzean amaitzen da. Hirigune finkatua denez, trazadura berria diseinatzean egon dauden urbanizazio, espaloi eta lorategi gehienak errespetatu dira.

Alfaroko errepidean bezala, lana galtzada bikoitzarekin hasten da eta amaieran bakarra du. Hemen ere bidegorria gehitu da. Horrez gain, lorategiak eta argiak jarri dira, eta beharrezko azpiegitura-aldaketa egin da.

